
	ШУВТАРГА

	“УЛСЫН ХЭВЛЭЛИЙН ГАЗАР” Улаанбаатар хотноо 1986 онд эрхлэн хэвлүүлсэн “БҮСГҮЙН ЗАЯА (латин америкийн орнуудын өгүүллэг)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Г. Олонтүмэн 

	 

	Уругвайн зохиолч Марио Бенедетти

	ШУВТАРГА

	Улс төрийн учир шалтгаанаар ийнхүү шувтарсан нь мэдээжийн хэрэг.

	Улс орны нөхцөл байдал багтарч үхмээр байна гэж хилийн чанадад сэтгүүлчид бичих болов. Үнэхээр ч амьсгаа авахад бэрх байлаа. Улс оронд аймшигт мөрдлөг хавчлага болж байна гэж гадаадын сэтгүүлчид мэдээлнэ. Үнэхээр ч аймаар байлаа. Харин энэ үнэнийг харь газрын сараачигчид уудлан гаргаж, тив дэлхийгээр тараасан нь засгийн эрх баригчид, улс үндсээрээ бахархах цогтой уриалга гаргах үндэс болжээ. Ийм уриалга гаргахыг ерөнхийлөгчид даалгасан нь л засгийн газрын алдаа бололтой, сүүлийн үед радио хүлээн авагчаар түүний дуу сонстож, телевизийн дэлгэцнээ дүр нь үзэгдэнгүүт бүгд ухасхийн радио, телевизээ хааж унтраана. Иймээс улс үндсээрээ бахархах эрхэм уриалгыг хүн ард огт мэдэлгүй өнгөрчээ. Тэгээд ч хүн ард цөөрсөөр байлаа.

	Дураараа дургиж явсан сэжиг бүхий хүмүүс бүгд эхлээд явсан байна. Шорон гянданд орсон, мөн энэ хэр сул байгаа тэдгээр сэжиг бүхий этгээдийн төрөл төрөгсөд, хань нөхөд дараа нь явсан байна. Дүрвэгсэд хэдийгээр олон байсан ч гэсэн усан буудал, нисэх буудал дээр үлдэгсэд эхний үед хавьгүй олон байв. Гэтэл мянган дүрвэгч тээсэн хөлөг онгоцыг хорин дөрөвхөн хүн үдэн гаргаж байсан тэр өдөр энэ жигтэй баримт гадаадын гэрэл зургийн эв дүй муутай сурвалжлагчийн зургийн хальсанд өртөж, даян дэлхийд тардаг сэтгүүлд уг хөдөлбөргүй гэрч баримт нийтлэгдсэн нь ерөнхийлөгч дахин эх оронч уриалга гаргах радио сонсогч, телевиз үзэгч хэдэн цөөн хүн хүлээн авагч, телевизээ хоромхон зуур өрсөн унтраах шалтаг болсон байна. Засгийн газар энэ муу зуршлыг арилгаж чадаагүй нь хачирхалтай, учир нь эрчим хүчний хямралын үеэр шатахуун, цахилгаан эрчим хүч хэмнэхийн тулд ямар ч гарз хохирлоос буцахгүй байхыг засгийн газар хүн ардад уриалж байлаа.

	Ерөнхийлөгчийн соён гэгээрүүлэгч дуу хоолойг сонсох завшааныг алдахаас илүү хохирч болох уу даа? (Чухам л ийм шалтаг байлаа). Гэлээ ч гэсэн ийм санамсаргүй нөхцөл байдлаас болоод ард түмэн өөрсдийг нь засгийн эрх баригчид эх оронч үзэлд уриалж байна гэж энэ удаа ч мэдсэнгүй. Ингээд л явдгаараа явсаар л байлаа.

	Сэжиг бүхий этгээдүүд, тэрчлэн тэдний хань нөхөд, гэр орныхон бүгд дүрвэн гарахад мундахгүй олон өлсгөлөн хүмүүс ч явсан байна. Хүн амын 72,34 хувь нь өлсөж байсныг Гэллапын сүүлчийн асуулга харууллаа. Үлдэх 27,66 хувь нь голдуу цэргийнхэн, газрын том эзэд, банкны эзэд, дипломатууд, «энх тайвны корпусын» гишүүд, мормон шүтлэгтнүүд, ТТГ-ын гар хөл бологчид байгааг бодоод үзэхэд, энэ нь аймаар их тоо юм. Гадагшаа гарсан өлсгөлөн хүмүүс сэжиг бүхий хүмүүс, сэжиглэгдэхээр хараанд орчхоод байгаа хүмүүсийн дайтай буюу түүнээс ч илүү олон байв. Гэвч засгийн газар огт санаанд орохгүй, харин улсын радио, телевизээр сөрөг суртал нэвтрүүлэг болгож, турахад зориулсан тусгай бүтээгдэхүүн сурталчилж байв.

	Австралид мэргэшилтэй ажилчин хэрэгтэй гэнэ гэсэн яриа нэг удаа гарчээ. Гучин мянган мэргэшилтэй ажилчин эхнэр хүүхдээ аваад тэр зүг явлаа. Дэлхийн бүх өнцөг буланд том капиталистууд аливааг ахархан зуур сэтгэж ухаардгийг бүгд мэднэ. Энэ бяцхан оронд ч, мэргэшилтэй ажиллах хүчгүйгээр үйлдвэр ажиллаж чадахгүйг тэд бас дорхноо ухааран ойлгоод өөрсдийн төлөвлөгөөг яаралтай өөрчлөн, аж үйлдвэрийн төхөөрөмжийг задалж, машин, доллар, ар гэр, сэтгэлт бүсгүйгээ аваад явжээ. Зарим талаар тэд тус оронд албан татварын асуудлаар санал гомдол барагдуулах нэг нэг албан хаагч үлдээсэн боловч харин түүнийг төлөх нэг ч хүн үлдээсэнгүй.

	Мөнхүү Австралид гэрийн зарц их хэрэгцээтэй байна гэсэн цуурхал бас нэг удаа гарсан байлаа. Зарц, үйлчлэгч гэх мэт дөчин мянган хүн Сидней тийш яаралтай явжээ. Энэ «гэх мэтийн» дотор британийн элчин сайдыг хулгайлснаас хойш ажилгүй болсон бойдаа ч байлаа. Мал аж ахуйн олигархийн ам бүлд багтдаг дөрвөөс зургаан овогтой хатагтай нар ч учрыг дорхноо ухаж, зарц үйлчлэгчгүй бол өөрсдөө хоол ундаа зэхэж, гэр орноо цэвэрлэж, хувцсаа угааж арчин (угаалга, хими цэвэрлэгээний газар хэдэн сарын өмнө дүрвэн нүүжээ) шаазан тосгуур, хөтөвчөө цэвэрлэж зүлгэх болох нь гэдгийг ойлгоод, товч дарахад л англи, францаар ярьдаг, эцэггүй хүүхэд дагуулаагүй, бөөс хуурсандаа баригдаагүй тийм зарц хүүхнүүд дорхноо гүйлдэн ирдэг бага ч атугай соёлтой оронд бушуухан нүүж очихыг эр нөхөртөө ятгана. Учир нь энд хонх дарахад их л сайндаа бөөс хуурс гүйлдэж ирнэ. Тэр нь бас хэр удаж ирэх нь мэдэгдэхгүй шүү.

	Цэргийнхэн үлдэж эцсийг нь үзсэнийг хэлэх хэрэгтэй. Юуны өмнө тэд үлдэх үүрэгтэй, бас цалин хангамж ч чамлалтгүй байлаа. Гэвч дассан алба суудлаа авч үлдэх хүсэлдээ хөтлөгдөн тэд овоо өөдрөг албан мэдээ нийтэлжээ. Өнгөрсөн онд зам тээврийн осолд хэлмэгдсэн хүмүүсийн тоо 35,24 хувь буурсныг уг албан мэдээнд заажээ. Гадаадын сонинд бичигчид, энэ талаар хэн ч гойд гавьяа байгуулаагүйг, яагаад гэвэл тус орны нутаг дэвсгэр дээр зорчих тээврийн хэрэгсэл өдөр ирэх тусам цөөрсөөр байгааг сануулж, энэ дамжиггүй ололтыг хорон санаагаар басамжлах гэж оролдож байв. Энэ хорлонтой тайлбарыг авч нийтэлсэн ганц сонин бүрмөсөн хаагджээ.

	Цэргийнхэн ч үнэндээ үлдэж шувтаргыг нь үзжээ (Хоригдлууд үлдсэн ч гэсэн өөр учир шалтгаантай нь мэдээж). Гэвч эцсийн бүлэгт байдал түгшүүртэй болж, тарчилгаж зовоох залуучууд олоход улам хэцүү болонгуут офицерууд (хэдийгээр тэд ялтныг дахин дахин тамласнаар дутуугаа нөхдөг байсан ч гэсэн) бас л зарим талаар хийх ажилгүй болж, дүрвэх аян шалтаг эрэлхийлэх болов. Аугаа их умард гүрнээс Сувгийн бүсэд партизаны эсрэг үйл ажиллагааны курст суралцуулах урилга ирсэнд баярлан булаацалдан авч байлаа. Ийнхүү офицеруудын тэн хагас хэртэй нь «Суваг тийш явж», нөгөө хэсэг нь хоёр хэсэг болон хуваагдаад засгийн эрхийн төлөө тэмцэх болжээ. Нэгэн гярхай хурандаа хуаранд зэвсэг нэгт нөхдөө цуглуулж, «Засгийн эрх барих хүн байхгүй байхад засгийн эрхийн төлөө тэмцэж яах юм бэ? Ямар үлийгээ засаглаж захирах юм?» гэж хэлж тэдэнд эргэлзээ сэжиг төрүүлэн төрүүлтэл засгийн эрхийн төлөө тэмцсээр байв. Ийм гүн утгатай эргэлзээ төрүүлсний улмаас эцэст нь үлдсэн офицерын ерэн хувь, маргааш нь хил даван арилжээ. Үлдсэн хэсэг нь (бараг бүгд сүүлд төгссөн жулдрай хүмүүс байв) эцсийн эцэст залж чиглүүлэх хүнгүй болж, баярласандаа тооллогын талбай дээр хөл бөмбөг өшиглөхөөр шийдсэн боловч эх орондоо үнэнч зүтгэгчдийн тоо Олон улсын хөл бөмбөгийн холбооны дүрэмд заасанчлан 22 хүрээгүйг мэдээд тоглохоо больжээ.

	Маргааш нь тэд улс орноо орхиж одсон байна.

	Цэргийнхнээс хамгийн сүүлд гяндангийн дарга явжээ. Тэр улс төрийн хоригдлуудтай ч салах ёс гүйцэтгэлгүй (харин эрүүгийн хэрэгтнийг мартаагүй байна) хаалгаа задгай орхиод явсан байлаа. Хоригдлууд бүтэн цаг хаалганд ойртож зүрхлэхгүй байв. «Биднийг цааш нь харуулах гэж урхи занга тавьж байгаа юм» гэж хамгийн хөгшин нь хэлэв. «Энэ бол зэрэглээ байгаа юм» гэж хамгийн харалган нэг нь хэллээ «Энэ ч сэтгэлээр унагаж тамлаж байгаа хэрэг» гэж хамгийн хашир нь хэлжээ. Тэгээд зүрх гаргаж чадахгүй байв. Гэвч дахин бүтэн цаг өнгөрч, гадаа чив чимээгүй байсан тул хамгийн залуу хоригдол тэсэлгүй: «Би гарлаа» гэсэнд «Бүгдээрээ гарцгаая» гэж өөдөөс нь хэлэв.

	Ингээд тэд гарсан чинь гадаа юу ч үзэгдэхгүй байлаа. Модон дор хоёр гар буу, автомат хэвтэж байв. «Энэний оронд шарсан мах байсан бол аштай юу даа» гэж хамгийн бүдүүн нь хэлсэн хэр нь гар бууны нэгийг, муу зан сурснаас тэр байлгүй, авлаа. Тэд эхлээд эмээсэн янзтай байснаа сүүлдээ жаахан зориг орж цааш явлаа. «Бүгдээрээ явчихжээ» гэж хамгийн хөгшин нь хэлэв. «Ганц хоригдол хүүхэн ч үлдээсэн болоосой» гэж хамгийн хашир нь хэлэхэд бүгд инээлдсэнд «Та нарын ганц бодож байгаа юм ч тэр л дээ, харин би бол улс орноо яаж хүн ардтай болгоё доо гэж бодсондоо л хэлж байна» гэж хэлсэнд «Мөн донгосов оо!» гэж сонстов.

	Тэд хоёр цагийн дотор төвд явж очжээ. Талбай дээр хэн ч үзэгдэхгүй байлаа. Омголон хүрэн морьтой Эх орны баатар өдий олон жил болохдоо анх удаа өөдрөг харагдана. Энэ удаа хөшөөнд тагтааны баас бартаглаагүй, тагтаа ч дүрвэж явжээ.

	Гар буутай хүн нүсэр том модон дааман хаалга руу ухасхийж, Засгийн газрын ордонд сэмээрхэн нэвтрэв. Бусад нь араас нь дагана. Үүнээс өмнө бол орж ирэх арга огт байхгүй тийм газар орж ирсэн учраас ялимгүй бантаж байв. Хоёрдугаар давхрын өрөөнөөс ерөнхийлөгчийг олжээ. Тэрээр хар пиджакийнхаа халаасанд гараа хийгээд таг дуугүй зогсоно.

	— Ерөнхийлөгчийн оройн мэндийг мэдье гэж хамгийн хөгшин нь хэлэв. Замаас олж авсан гар буугаа нэг нь түүнд сэмхэн өгчээ.

	— Оройн мэнд хүргэе гэж ерөнхийлөгч хариуллаа.

	— Та чинь яагаад яваагүй байгаа бил ээ? гэж хамгийн хөгшин асуув.

	— Яагаад гэвэл би ерөнхийлөгч.

	— Өө, тийм л дээ!

	Хоригдол агсан хүмүүс «Энэ мангууг яая даа байз?» гэсэн царайтай бие бие өөдөө харна. Гэвч хамгийн хөгшин нь хариу олохоос наана зэвсгээ ерөнхийлөгч тийш сунгаад,

	— Ноён та бидэнд тус болж, өөрийгөө бууд гэв.

	Ерөнхийлөгч зэвсгийг авахдаа гар нь салгалж байхыг бүгд харлаа. Гэвч тамхи дэндүү их татдагтаа тэр биз гэж зарим нь бодож байв.

	— Би чинь христосын шашинтай шүү дээ. Христосын шашинтан хүн амиа хорлож болохгүй.

	— Бүгдээрээ л тийм, гэвч ёсорхоод яах вэ. Зарим талаар бодвол таны зөв юм. Ноён ерөнхийлөгч та христосын шашинтан боловч тун бузар булай хүн, ийм бузар булай хүн амь насаа хорлож болно.

	— Та нар тэгж бодож байна уу?

	— Яг тэгж бодож байна, эрхэм минь гэж хамгийн хөгшин нь хэллээ.

	Ерөнхийлөгч нусаа нийж, зангианыхаа уяаг засав.

	— Ядахдаа нүдээ боохыг зөвшөөрнө биз дээ? 

	Хамгийн хөгшин нь бусад руугаа харав.

	— Нүдийг нь боолгох уу?

	— Боовол боог! гэж бүгд нэг дуугаар хэллээ.

	Ерөнхийлөгчийн цагаан алчуур хиртэй байсан тул хоригдлуудын нэг нь ширээн дээрээс ам арчдаг алчуур авч нүдийг нь боолоо. Тэгсэн хойно ерөнхийлөгч гар буутай гараа өргөөд, баруун чамархайдаа буу зоохын өмнө:

	— Ноёд оо, хагацъя гэж сөөнгө дуугаар хэлсэнд,

	— Хагацъя гэж бүгд хэлэв. Тэдний нүдэнд нулимс үзэгдэхгүй байсан ч баяссан янзгүй байлаа.

	Бууны сум өмхөрсөн сүрэлд тусах мэт буун дуу хачирхалтай дуугарав.

	Хамгийн түрүүнд буцаж ирж байгаа хөвгүүд, охидын хэнгэргийн дуу сонстоход энэ буудлагын писхийх чимээ чихэнд цуурайтсаар байлаа.

Программтай танилцах бол сурталчилгаа дээр товшиж холбоос руу орно уу.

	1986 оны “БҮСГҮЙН ЗАЯА (Латин америкийн орнуудын өгүүллэг)” номын оршил

	 

	Бие даасан болон хараат 50 шахам улс, нутгийг хамардаг Латин Америк нь 400 сая орчим хүнтэй, мөн 400 сая гаруй малтай, байгалийн асар их баялагтай нутаг юм.

	Латин Америк нь хүн төрөлхтний соёлын, ялангуяа урлаг, утга зохиолын хөгжилд их хувь нэмэр оруулж иржээ. Латин Америкийн утга зохиол нь нутгийн ардын болон Африкаас очсон негр үндэстний аман зохиолын баялаг уламжлал, Европын орнууд, тухайлбал Испани, Португали, Англи, Франц, Оросын сонгодог уран зохиол дээр тулгуурлан хөгжиж ирсэн юм.

	Латин Америкт дээр үеэс амьдарч ирсэн малчдын дунд үлгэр домог, шүлэглэсэн зохиол дэлгэрсэн бөгөөд түүн дээр үндэслэн яруу найраг илүү их хөгжсөн түүхтэй ажээ. Тийм ч учраас Латин Америкийг яруу найргийн, түүний дотор яруу найрагч бүсгүйчүүдийн тив гэж нэрлэх явдал байдаг. Үнэхээр ч Латин Америкийн орнуудаас Аргентины X. Р. Эрнандес, Бразилийн Т. А. Гонзага, Доминиканы Р. Дарио, Чилийн П. Неруда, Кубын X. Марти, Н. Гильен нарын зэрэгцээгээр Мексикийн Хуана Инес Де Ла Крус, Урагвайн Дельмира Августини, Чилийн Габриэла Мистраль, Кубын Гертрудес Гомес де Авельянеда зэрэг гоц авьяастай яруу найрагч олон төрсөн юм.

	Латин Америкт яруу найргийн зэрэгцээгээр үргэлжилсэн үгийн зохиол XVIII зууны үед амжилттай хөгжиж анх Мексикийн зохиолч X. X. Фернандес де Лисардийн "Перикильо Сарньенто" гэдэг роман 1816 онд хэвлэгджээ. Тэр цагаас хойш үргэлжилсэн үгийн зохиол амжилттай хөгжиж Бразилын Ж. Амаду, Аргентины X. Кортасар, Гватемалын М. А. Астуриас, Колумбын Г. Гарсия Маркес, Кубын А. Карпентьер, Мексикийн X. Рульфо, К. Фуэнтос, Уругвайн О. Кироги нарын зэрэг олон зохиолч төржээ. Латин Америкад үргэлжилсэн үгийн зохиолоос өгүүллэг их түгээмэл байдаг бөгөөд Аргентин, Уругвай зэрэг орныг өгүүллэгийн орон гэж хүртэл нэрлэдэг ажээ.

	Латин Америкийн уран зохиол нь харийн булаан эзлэгчид, нутгийн мөлжигчдийн эсрэг ард түмэн, түүний дотор, нутгийн иргэдээс явуулсан эрэлхэг, шударга тэмцлийг тодорхой тусгасан байдаг. Мөн түүний зэрэгцээгээр Латин Америкт эрт дээр үеэс амьдарч ирсэн малчид, тариачдын амьдрал, тэдний хүнд хөдөлмөр, эх нутгаа гэсэн эрмэлзэл, хайр сэтгэл, тэгш бус амьдрал, ялангуяа бүсгүйчүүдийн амьдралд тохиолдож байгаа зовлон зүдүүрийг тод томруун тусган харуулдаг юм.

	Манай улсад Латин Америкийн орнуудын яруу найраг, үргэлжилсэн үгийн зарим зохиол үүний урьд хэвлэгдэн гарч байсан боловч уг тивийн орнуудын зохиолчдын өгүүллэгүүдийг нэгтгэн хэвлэж байсан нь бараг үгүй ажээ.

	Иймээс «Бүсгүйн заяа» хэмээх энэхүү номд Латин Америкийн 16 орны сонгодог болон орчин үеийн нэрт 30 гаруй зохиолчдын 40 шахам өгүүллэгийг оруулж уншигчдад толилуулав.

	 

	Б. Энэбиш

	Жозе Жасинто Вейга “Диданго хаана байдаг вэ?” Орчуулсан Н. Банди

	 

	ВЕНЕСУЭЛ

	Рафаэль Кальдерон “Гуирита” Орчуулсан Б. Энэбиш

	 

	Лусила Паласиос “Зуун боливараар авсан нь” Орчуулсан Б. Энэбиш

	 

	ГВАТЕМАЛ

	Мигель Анхель Астуриас “Бугай” Орчуулсан Б. Энэбиш

